
        
            
                
            
        

    
	Ц. Дамдинсүрэн

	 

	АЗ

	 

	Интерпресс хэвлэлийн газраас 1998 онд Улаанбаатар хотноо эрхлэн хэвлүүлсэн “ЦЭНДИЙН ДАМДИНСҮРЭН “БҮРЭН ЗОХИОЛ” Дэд боть” номоос авч Цогт охин тэнгэр сангийн захиалгаар Цагаан бамбарууш хэвлэлийн 2020 онд газарт цахим хэлбэрт хөрвүүлэв.  

	Найзтайгаа хуваалцаарай:

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

	 

	
 

	 


Энэ нэг явдлыг  Хатанбаатар ван Магсаржавын бичээч явсан партизан Дамдинсүрэн над 1962 онд Аварга Тосонгийн рашаан дээр хамт амарч байхдаа ярьж өгсөн юм.  Түүний ярьсан зүйл над сонин байсан тул бусад хүмүүст ч мөн сонирхолтой болов уу  гэж бодоод энд сийрүүлье:

	Би туулай жилтэй, тэгэхлээр 1891 онд төрсөн хүн.  Булган аймгийн Хутаг өндөр, Сэлэнгэ мөрний хавиар нутаглаж явлаа.   Би бага залуудаа амьдралаар ядуу зүдүү хүн байлаа.   Нэг аз дайрч би нэг морины хүчээр ядуу амьдралаас ангижирч  чинээлэг амьдралтай болсон  юм.  Яаж аз дайрч, яаж нэг морины ачаар чинээлэг  амьдралтай болсноо ярих гэж байна. 

	Сэлэнгийн Төлбөрийн хөндийд нутаглаж 223 га газар арвай буудай тарьж амьдарч байлаа.  Гурван үхэртэй, нэг морьтой, хэдэн хоньтой өөр малгүй ядуухан амьдралтай байлаа.   Хааяа тамгын газар бичээчийн алба хааж хэдэн мөнгө олдог байлаа. 

	Олноо өргөгдсөний 3-4 оны /1913-1914/ үед билээ.  Намар шувтарч өвөл эхэлж байх үед  сайд Цэцэн чин вангийн хошууны Тамирын голын Сөрт гэдэг газар нутагтай  Арцаа тайж гэдэг хүн  манай хавийн тариачин нараас будаа худалдаж авах гэж  хэдэн үхэр тэрэгтэй хүрч ирлээ.   Түүний хамт арав гаруй хүн, гучаад үхэр тэрэгтэй иржээ.  Манай хавийн улстай наймаа хийж гарлаа.  Үхэр, хонь, адуу өгөөд будаа гурил авч байна.  Бид ч тариагаа тээрэмдэж гурил болгоод зарж байлаа. 

	Төлбөрийн  хөндийд зуугаад айл тариа тарьдаг байсан.  Төлбөрийн хөндий бол уртаашаа бүтэн хагас өртөө /40-50 км/, дундуураа гол устай сайхан газар юм. 

	Арцаа тайж малаа зараад нэг цавьдар хүрэн морьтой үлдлээ.   Тэр морио хоёр зуун жин гурилаас өгнө гэж байна.  Түүнийг үнэтэй гээд хүн авахгүй байна.  Зуун жин нь жаран кило болдог юм.  Тэгэхлээр хоёр зуун жин гурил гэдэг нь зуун хорин кило гурил гэсэн үг.  Арцаа тайж наймаагаа хийж дуусаад явах гэж  тэргээ ачаад хөдлөх гэж байлаа.  Тэр морийг харвал дунд зэргийн биетэй, бөгтөрдүү нуруутай, аятайхан морь байлаа.  Авмаар санагдаж байна.  Би Арцаа тайжтай бага сага гурил, хонины наймаа хийсэн байлаа.  Миний арвай сайн цэвэрлэсэн хоггүй арвай байлаа.  Арцаа тайж миний арвайг авах гэж шохоорхож байна.  Би хэллээ: “Арцаа гуай, та морио зарахгүй яагаа вэ?” гэлээ.  “Энэ  чинь туранхай шиг боловч ер нь сайн морь байгаа юм.  Хоёр зуун жин гурилаас нааш өгч болохгүй юм” гэж байна.  Тэгэхлээр нь “зуун жин гурил, гурван дүү арвайгаар би авъя” гэж хэллээ.   Нэг дүү арвай бол 22 шанага буюу 17-18 кило арвай байдаг юм.  “Чи ядахдаа зуун жин гурил, таван дүү арвай өгөлгүй болохгүй.  Би чамтай танилцлаа.  Чиний арвай сайн юм.  Тэгэхлээр би чамд хямд өгч байна” гэв.  Би “Үнэтэй байна” гээд орхиод явтал хойноос дуудаж байна.  “За чи зуун жин гурил, 4 дүү арвайгаар авбал ав” гэж байна.  Би ганц унаатай хүн болохлоор  өөр нэг морь авах хүсэлтэй байлаа.  Тэр үед залуу сайн морь 200 жин гурил хүрч байсан цаг юм.  Арцаа тайж буцах болоод морио хямд үнээр зарах гэж байгаа хэрэг.  Түүнийг би мэдээд морий нь авчихлаа.  Морио унаж үзсэн чинь нэлээд хөл чангатай, амьсгаа багатай, жижиг алхаатай аргагүй аятайхан морь байлаа.  Би хоёр морьтой болоод хүний морийг хөлсөөр унахаа болилоо. 

	Төлбөрийн эхээр нутагладаг олон малтай айлаас бид малыг хөлсөлж эдэлдэг байсан.  Өвөл  нэг морийг хөлсөлж унавал хавар морий нь зуун жин гурилтай буцааж өгдөг.  Нэг шар үхрийг өвөл эдэлбэл хавар арван дүү арвайтай буцааж өгдөг, шар үхрийг зун эдэлбэл хавар арван дүү арвайтай буцааж өгнө.  Тариачин айлууд мал цөөнтэй байдаг.  Олон малтай байж болдоггүй юм.  Мал олон болбол нэгд, тариаг иднэ.  Хоёрт, тарианы гуурс идүүлбэл малын хүч таргад муу, намар өвөл амархан эцнэ.  Хавар хамуурна.  Морины хөл доголно, нуруу амархан автана. 

	Тэгээд би цавьдар морио хоёр жил эдлээд гурав дахь жилдээ зуны эхээр алдчихав. Эрээд олсонгүй, гүйгээд нутагтаа харьчихсан болов уу гэж бодож байлаа.  Зуны нэг өдөр  манай нутгийн Гимпэл хүндийнд буутал тэнд Арцаа тайжийн нутгийн Мясад  гэдэг хүн сууж байна.   Тэр хүн даавуу даалимба өгч намар будаа авахаар хэлэлцэх гэж яваа юм байжээ.  “Дамдинсүрэн чамд Арцаа гуай юм хэлүүлсэн” гэв.  “За юу гэж байна?” гэж  асуусанд  Мясад хэлж байна: “Хүрэн морь чинь гүйгээд нутагтаа ирсэн гэж  байна лээ” гэв.  Би тэгэхлээр баярлаад хэдэн шанага чангаамал будаа ганзгалаад ганц морио унаад явж гарлаа.  Хоёр хоног явж Арцаа тайжийнд хүрээд очлоо.  Арцаа тайж надаас ахмад хүн юм.  “Дүү хүү хүрээд ирлээ” гээд сайхан хүндэлж зочилж байна.  Хэдэн шанага будаагаа бэлэгт өглөө.  Хоёр гурав хоног сүүний архи ууж хүндлүүлэв.  Дөрөв дэх хоногийн өглөө би буцах  боллоо.  “Өнөөх морь маань хаа байна вэ?” гэлээ.  “Чи хэд хоно.  Юундаа  яардаг юм?” гэж байна.  “Би хойноо ажилтай, ер нь харилгүй болохгүй” гэлээ.  Хоргой, тууз зэргийн юм над бэлэглэж өгөв.  Морийг минь адуунаас бариулж ирлээ.  Овоо сайхан сэргэчихсэн байна.  “Морь чинь гүйдэг юм.  Зарчих” гэж байна.  Гэвч сайн үнэ өгсөнгүй учраас би морио зарсангүй.  “Хариад үргэлж унаад байя” гэж бодоод нэг морио унаад нөгөө морио хөтлөөд явж гарлаа. 

	Замдаа айл хэссээр  Цонхлон сумын нутгаар ороод  Чин вангийн хошууны нутагт ирээд явж байтал Сайханы овоог тахиж байна.  Үржин гүн, Саруул гүн, Ханд чин ван гурван хошууны ардууд нийлээд их наадам хийж байна.  Зуны сайхан цагт  хангайн баялаг нутагт  сайн морьдоо унасан сайхан хувцсаа өмссөн баяр цэнгэлтэй олон хүний дунд ороод миний сэтгэл ч хөөрч байлаа.  Хагсаасан олон сайхан морьдыг уралдах гэж байгааг хараад сэтгэл баясаж хүрэн морио харсан чинь нэг л давхичихаж магадгүй санагдлаа.  Арцаа тайжийнхаас нааш 6-7 хоног айл хэсэж явахад аятайхан хагсарсан байна.  Хүрэн мориныхоо сүүлийг боогоод хөтөлж явтал хоёр өвгөн “Энэ  хүү морио уралдуулах санаатай юм байх  даа” гэж ярилцаж явахыг сонсоод тэр хоёртой гүйж очоод уулзав.  “Хар хүү чи морио уралдуулах санаатай юм уу?” гэж байна.  “Тийм ээ” гэлээ.  “Тэгвэл морио уралдуулахгүй яагаа вэ?” гэлээ.  “Унах хүүхэдгүй л байна” гэв.  Тэр хоёр өвгөний нэг нь нөгөөдөө “Чи хүүхдээ өгчих л дөө.  Чиний хүүхэд чадна даа” гэв.  Нөгөө нь тэгэхлээр “Манай хүүхэд том л юм шүү дээ.  Чи өөрөө мэд” гэж хэлээд хүүхдээ  дуудав.  Гандмал шар тэрлэгтэй 13-14 насны бор хүү хүрээд ирлээ.  Эмээлээ мориндоо гөлөмгүй тохож тэр хүүд унуулаад сан эргэж яваа олон зуун морьдын дунд нийлүүлж өгөөд өөрөө гөлөм богцоо үүрээд нөгөө морио хөтлөөд явж байлаа.  Тэндхийн айраг тун сайхан юм.  Айраг уугаад наадам үзээд ганхаж явлаа.  Удалгүй уралдааны морьд тоос манаргаад давхиад ирж явна.  “Миний морь пайз олж барьж чадах болов уу?” гэж би бодож байлаа.  Хурдан морийг угтаж гарсан хүмүүс дурангаар харж түрүүлж  яваа бараан морины тухай ярилцаж  байна.  Зарим нь “Мишигийн хар морь л байна” гэж байна.  Зарим нь “Тайлагийн Баян хээр морь байна” гэж  байна.  Зарим нь “Зундуй ламын хүрэн” гэж байна.  Би огт горьдлогогүй, үг чагнаад зогсож байлаа.  Дөхөөд ирэхэд “Тэрлэгтэй хүүхэд унасан огт танихгүй хүрэн морь байна” гэж байна.  Би сайн харсан чинь хүүхдийн хормой хийсэж явах нь миний хүүхэд мөн шиг.  Бусад хүүхэд өмд цамцтай учраас хийсэх хормойгүй юм.  Ажигласан чинь миний цавьдар морь хамаг морьдын түрүүнд ганцаараа харвасан сум шиг зурайлгаж явна.  Морь бариачин миний морийг цулбуурдан хөтөлж ирээд “Хар хүү морио ав” гэж байна.  Би хусуур сойз байхгүй мөртлөө нэрэлхэж “Хусуур сойз минь яав?” гээд бүсээ шүүрч байлаа.  Тэгэхэд нэг хүн надад  хусуур сойзоо өгөв.  Би мориныхоо хөлсийг хусаж сэврээгээд морь унасан хүүхдэд шагналы нь олж  өгөөд морио хөтлөөд их баяр бахтай явж байлаа.  Олон хүн миний морийг шохоорхон харж “Ийм морь ч хурдлалгүй яах вэ дээ!” гэж ярилцаж миний хойноос дагаад явж байна.  

	Тэгтэл манай нутгийн Норов гэдэг хархүү дайралдлаа.  “Сайн уу?” гээд уулзлаа.  Тэр асууж байна: “За чи баяжаа юу? Сайхан хурдан морьтой болж дээ” гэж байна.  Би хэллээ: “Үгүй, би баяжаагүй ядуу хэвээрээ” гээд хүрэн морийг яаж олж авсан учраа ярилаа. 

	Норов тэр нутгийн баян айлд хүргэн орж суугаад тэнд нутаглах болсон юм байна.  Тэгээд тэр над танилын хувьд туслахыг хичээж байна.   Тэр хэлж байна: “Чи ядуу юм болбол энэ хурдан мориор юугаа хийх вэ? Арчлах, тордох, уях, сойх нь ч хэцүү.  Энэ олон амьтны шохоорхож байгаа дээр нь энэ морио худалдчих.  Амь тэжээх хэдэн малыг олж ав” гэлээ.  Би “Тэгвэл тэгье” гэлээ.  Өнөөх чинь хэдэн хүнтэй уулзаж ирээд над хэлэв: “За Тайлагийн Баян гэдэг чиний моринд үнэ  өгнө.  Тэр бол чиний морийг чухам авах хүн биш, зүгээр өдөөж байгаа хүн шүү.   Түүнийг мэдээрэй” гэв.  Тэгж байтал миний морийг шохоорхон үзэж байгаа олон хүний дунд нэг тохитой бүдүүн хүн орж ирээд “За хар хүү чи морио зарна гэдэг үнэн үү?” гэв.  Би “Үнэ хүрвэл зарчихсан ч яах вэ” гэв.  “Чиний морь  энэ их наадамд түрүүлсэн хурдан морь юм.  Би чамлахгүй сайн үнэ өгнө.  Арван унагатай гүү, нэг азаргатай өгье.  Тэгээд чи нэг азаргатай сүрэг адуу туугаад буц” гэв.  Би “Арай горигүй байна даа” гэж байв. 

	Түүний маргааш ёлхгор гэдэстэй настайвтар хүн ирж надтай уулзав.  Тэр бол баян Мишиг гэдэг хүн юм байна.  Түүний хэлсэн нь: “За чиний моринд хүн үнэ өгсөн гэнэ билээ.  Чи тоог бодохгүй чанарыг нь бодвол над зарчих.  Би чамд чанартай мал өгнө.  Надаас хоёр морь ав.  Нэгий нь манай адуунаас өөрөө шилээд ав.  Чи тарианы ажил хийдэг хүн гэнэ билээ.  Надаас тарианы хоёр сайн үхрийг ав.  Морийг чинь хоёр морь, хоёр үхэр  ийм дөрвөн малаар авъя” гэв.  Би өнөөх Норовтойгоо зөвлөж байгаад өгөхөөр шийдлээ.  Тэгэж байтал Норов, нэг залуу дагуулаад  над ирлээ.  Хэлж байна: “За энэ залууд таван янчаан байвал гаргаад өгчих” гэв.  Өврөө уудалж таван янчаан гаргаад өгөв.  Тэр үеийн таван янчаан чинь одоогийн тавин төгрөг гэсэн үг.  Норов хэлж байна: “Чи Мишигийн адуунаас сайн морь шилж авч чадахгүй байх.  Энэ хүү бол Мишигийн адуучин хүн.  Энэ хүү сайн моринд нууц тэмдэг  тавина. 

	Мишигийн хүүхний унадаг ямаан саарлыг авбал дээр шүү.  За тэр морины зөв талын ташаан дээр нойтон шороогоор тоонолжин тэмдэг тавина.  Тэгээд тэр морины байгаа хавиар энэ залуу явж байна.  Чи адуун дээр очоод энэ хүүгийн хавиар тоонолжин тэмдэгтэй морийг олж харахыг  оролд” гэв.  Би “За” гэлээ. 

	Маргааш өглөө нь Мишигийн мянга гаруй  адууг хоёр хүн хурааж ирэв.  Мишиг бид нар мордож очив.  Өчигдрийн  танилцсан залуугийн явж байгаа чигт хүрч очоод адууны дотор харж байтал ташаан дээрээ  тоонолжин шороон тэмдэгтэй бор морь явж байна.  Харсан чинь аятайхан морь байна.  “Энэ морийг бариад аль” гэв.  Мишиг гуай хэлж байна: “За за яах вэ бариад өг.  Энэ чинь морь таньдаг хүү  байна шүү.  Энэ бол миний охины унадаг гайгүй сайн морь байгаа юм” гэв.  Мишиг гуай өөрөө зааж нэг бүдүүн  хүрэн морийг барьж өгөв.  Хоёр морио хөтлөөд, Мишигийнд ирж буув.  Тэднийд хилэн малгайныхаа саравчийг буулгаж өмссөн нэгэн өвгөн цай ууж байна.  Мишиг түүнд хэлэв: “Энэ хар хүү одоо чамтай ханилаад танайд очно.  Би үүнтэй наймаа хийсэн юм.  Чи энэ хар хүүд хоёр сайн шар барьж өгөөрэй” гэв.  Тэгээд Мишиг гуай хүрэн мориныхоо толгойг илж нэг ширхэг хялгас авч өвөртлөөд морио өгөв.  Мишиг гуай хурдан хүрэн морийг  минь аваад “Авсан азтай, өгсөн өлзийтэй болтугай” гэж ерөөгөөд  хадаг барьж өгөв.  Тэр хадгийг авч өвөртлөөд хоёр морио хөтлөөд, хоёр гүвээг давж үхэрчин айлд очив.  Тэр үхэрчин хэлж байна: “Мишиг гуай та хоёр чинь наймаа панз хийгээд юу болж байгаа юм?” гэв.  “Би саяын наадамд түрүүлсэн хүрэн морио Мишиг гуайд өгч хоёр морь хоёр шар авах болсон юм.  Олигтойхон юм өгч үзээрэй.  Би тарианы ажилтай хүн” гэж хэлэв.  “Аа тэгэлгүй яах вэ! Тийм хурдан морио өгсөн юм бол сайн мал авах хэрэгтэй” гээд үхрээ үзүүлж “Энэ хоёр шарыг тарианы хүн хөлсөлж аваад магтаж байдаг юм” гэж хоёр сайхан улаан үхрийг зааж өгөв.  Хоёр шараа туугаад хоёр морио хөтлөөд би гэртээ харьж ирэв.  Хоёр үхрээ тарианд эдэлж хоёр морио ээлжилж унаад аятайхан амьдарч явлаа. 

	Дараа жил нь  манай нутгийн Сэлэнгийн хөвөөнд  наадам боллоо.   Би бор морио унаж очив.  Уралдааны морийг  угтан барих хүмүүсийг  томилон гаргаж байхтай  дайралдав.  “Намайг морь барих  хүмүүст оруулаад аль” гэв.   Таних бичээч нар оруулаад өгөв.  “Чи олигтой морь унаж яваарай” гэж байв.   Учир нь уралдааны  морийг  угтан барихад  хурдан  хөлтэй морь хэрэгтэй.   Бас гол чухал наадмын  дэнжээс морь  барих газар  хүртэл  одоогоор  бодвол хоёр гурван километр зайтай юм.   Энэ завсар морь барих хүмүүс их төлөв  баячуул шилдэг морио  унаж сайварлуулан  явж морьдоо  гайхуулдаг заншилтай юм.   Морь барих хүмүүсийн хамт би явлаа.   Миний морь сайхан сайварлан жороолж бүгдийн  түрүүнд гарч явлаа.  Олон хүн миний морийг магтан шагширч байна. 

	Морь барьж цоллосноос хойш хэсэж яваад би баян  Бандийн майханд  очиж буулаа.   Энэ бол өөрөө өвгөжөөр хүн, залуухан эхнэр саяхан авсан юм.   Эхнэр нь над хэлэв: “Чамайг нэг аятайхан морь унаж явна гэж хэлэлцээд байх юм.  Би морийг чинь унаж үзье.  Надад зарчих” гэж байна.   Банди гуай уг нь их нарийн хүн.  Гэвч залуу эхнэрийнхээ  аяыг  татах  янзтай над хэлэв: “Үгүй чи бор морио над өгчихгүй юу! Оронд нь манай эхнэрийн унаж яваа шарга морийг ав” гэв.  Би “Горигүй.  Миний бор морь хэдэн морины үнэтэй сайн морь” гэж байлаа.  “За  тэгвэл шарга морин дээрээ арван лан нэмж өгье” гэлээ.   Би “Тавин лан нэмж  өгвөл яах вэ өгье.  Түүнээс нааш өгөөд над ашиггүй юм” гэв.  Банди гуай  “Аа тийм үнэ яаж байдаг юм”  гээд авахгүй янзтай боллоо.  Эхнэр нь миний моринд эмээлээ  тохож унаж үзээд орж ирлээ.  “Их аятайхан морь байна.  Нэг аятайхан морь аваад унаж болдоггүй яасан юм бэ”  гээд Банди гуайг базаахгүй янзтай харчихлаа.  Банди гуай ч зөөлрөөд ирлээ.  “Чи жаахан хямд өгөхгүй юу?” гэж байна.  Би “Үгүй” гээд чангараад байлаа.  Банди гуай аргагүй болж шарга морин дээрээ  тавин лан нэмж өгөөд миний бор морийг авсан юм.   Тэр үед жирийн морь арван хэдэн лангийн үнэтэй байсан цаг билээ.  Би сүүлд хүрээн дээр очиж Банди гуайгаас тавин лан дэнсэлж аваад тэр тавин лангаараа хэдэн морь авч унасан юм.  Тэгээд ч ер миний амьдрал дээшлээд явчихсан юм.  Ганц хүрэн морины ачаар би хөлжиж элбэг амин тэжээлтэй болсон хүн дээ” гэж өвгөн Дамдинсүрэн гуай над ярьсан билээ. 

	1962. 

	 


 ХУУЧ ЯРИА

	 

	Цэндийн Дамдинсүрэн Монголын соёлын түүхийг судлахын үүднээс ном судар сурвалжлан цуглуулахын зэрэгцээ ард олны дотор ам дамжин хэлэлцэж ирсэн хууч яриаг шимтэн сонирхож тэмдэглэн авч боловсруулан цэгцэлж түмний түгээл болгодог байсан билээ.  Түүний тод жишээ нь зохиолчийн “Түүвэр зохиол” (1969)-д орж дахин нийтлэгдсэн “Дэндэв өвгөний яриа” (1944), “Өвгөн Жамбалын яриа” зэрэг болно.  “Өвгөн Жамбалын ярианы” оршилд “Миний бие, монголын соёлын түүхийн нэг салбар болох уран зохиолын түүхийг судалж байх учраас энэ тухай элдэв сонин мэдээ зэргийг ном дэвтрээс үзэхээр зогсохгүй өвгөд настан хүмүүсээс үргэлж сураглан асууж, тэдний ярьсан зүйлийг тэмдэглэн бичсээр байдаг билээ. Тэдний ярьсан зүйлийн дотор манай соёл ба нийт түүхэнд чухал хэрэглэгдэхүүн болох юм тоймгүй байна” гэж Ц. Дамдинсүрэн (Ц. Дамдинсүрэн.  Түүвэр зохиол.  МЗЭХ.  Улаанбаатар.  1969, 682 дугаар тал) бичсэн нь бий.  Тиймээс Ц. Дамдинсүрэн “Хууч яриа”-г ихэд сонирхож, утга зохиолын энэ төрлийг хөгжүүлэхэд чин санаа тавьж “Аз”, “Дарлан Баньд”, “Гулын Равжаа” зэргээр жишээ болгон, улмаар “Аман өгүүллэг” гэсэн өгүүлэл бичиж хэвлүүлсэн юм.  Түүндээ “Ойрмог шиг болсон нэгэн явдалд оролцсон буюу үзсэн хүмүүсийн дурсамж үнэмшмээр аман яриаг ардууд  “хууч хөөрөх” гэдэг бөгөөд үүнийг бид “аман өгүүллэг” гэж нэрлэж байна.  Монголын ард түмэн аман өгүүллэгт маш дуртай бөгөөд үргэлж ярилцаж байдаг тул аман өгүүллэгт бид анхаарлаа хандуулж сурвалжлах, цуглуулах, бичиж авах, тэмдэглэх хэрэгтэй байна” гэж Ц. Дамдинсүрэн (Ц. Дамдинсүрэн.  Аман өгүүллэг.  Аман зохиол судлал.  ШУАХ.  Улаанбаатар.  1975, 24 дүгээр тал) өгүүлсэн юм.  Тэр ёсоороо Ц. Дамдинсүрэн авгайн тэмдэглэж үлдээсэн “Лус савдаг,чөтгөр шулмастай учирсан хүмүүсийн хууч яриа” зохиолчийн сан хөмрөгт цөөнгүй бий билээ.  Түүний нэлээдийг Р. Отгонбаатарын туслалцаатайгаар хэвлэлд бэлтгэж зохиолч Зундуйн Дорж “Чөтгөртэй учирсан хүмүүсийн өчил” нэртэйгээр хэвлүүлж (1991. 3-72 дугаар тал) олны түгээл болгосон юм.  Ийм төрлийн зохиолыг Ш. Гаадамба, Д. Цэрэнсодном нар “Монгол ардын аман зохиолын дээж бичиг” номд тусгай бүлэг болгон “Монгол ардын аман зохиолын нэгэн сонин төрөл бол хууч яриа буюу аман өгүүллэг юм” (218 дугаар тал) гэж тодорхойлжээ.  Зарим хууч яриаг аман зохиолын төрөл зүйлд хамааруулж болох мэт боловч баримтат уран зохиолын төрөлд оруулан хэлэлцэхэд илүү тохиромжтой болно.  Үүний жишээ нь зохиолчийн амьдралынхаа сүүлийн жилүүдэд төрсөн нутаг хошуу хийгээд таньдаг хүмүүсийн хувь заяаны тухай болон бага залуу насны холбогдол бүхий хууч яриаг үр хүүхэд, ойр дотнын хүмүүстээ ярьж тэмдэглүүлдэг байсан явдал юм.  Тэр бүхэн нь зохиолчийн намтар, уран бүтээлийн судалгаанд чухал баримт болохоос гадна ер нь монголын нийгэм соёлын хөгжилтийг нарийвчлан шинжлэхэд чухлаас чухал хэрэглэгдэхүүн мөн.        

	Тиймээс эрдэмтэн зохиолчийн 1984 оны 10, 11 дүгээр сард хэлбичгийн ухааны дэд эрдэмтэн охин Дулмаадаа (Анна Дамдиновна Цендина), 1984 оны 10 дугаар сард Д. Ёндон,  Р. Отгонбаатар нарт хуучилсан ярианаас нь миний бие товч оршил бичиж “Цог”сэтгүүл (1988 ¹5 3-26 дугаар тал, 1988 ¹6 72-102 дугаар тал )-д нийтлүүлснийг “Ц. Дамдинсүрэн.  Намтрын хуудсаас” (Намтар, дурсамж, тэмдэглэл, туршлага) товхимолд (1990. 18-82 дугаар тал) тэр чигээр нь оруулан дахин хэвлүүлсэн юм.  Дээр өгүүлсэн “Өвгөн Жамбалын яриа”, “Лус савдаг, чөтгөр шулмастай учирсан хүмүүсийн яриа”, “Цэндийн Дамдинсүрэнгийн хууч яриа”-г анх тэмдэглэж авсан гар бичмэл сэлттэй нь тулгаж нягтлан үзэхэд хэвлэхдээ алдаа мадагтайн зэрэгцээ орхигдсон буюу цагийн аясыг харж зориудаар үлдээсэн хэсэг цөөнгүй байгаа болно.  Тиймээс дурдсан “Хууч яриа”-нуудад тухайлбал,

	1. ”Лус савдаг чөтгөр шулмастай учирсан хүмүүсийн яриа”-ны зарим мадгийг засч залруулан,

	2. ”Өвгөн Жамбалын яриа”-нд  “Дагва тунхар”, “Маршал Чойбалсангийн бор морь”, “Соном гэсгүй”, “Дэндэв зочи”, “Дөрвөд хамба”, “Миний хүү Сандаг”

	3. ”Хууч яриа”-нд “Биеэ яаж угаадаг байв?”, “Наадам”, “Цаг улирлыг хэмжих”, “Цагийн хүрдийн ном”, “Газар нутгийн нэрийн тухай”, “Домог бүхэн үнэн биш”, “Хөвсгөл нуурын нэрийн тухай”, “Зарим эрдэмтэн нарын судлалыг уншиж үзэхэд”, “Аяа тэргүүн”, “Рааш захирагч”, “Юмжав захирагч”, “Цэдээлээ”, “Хайсандай”, “Дугар зайсан” гэсэн хэсэг бүлгийг тус тус нэмэн оруулж уншигчдын анхааралд толилуулж байна.  

	 

	Д. Цэдэв

	 


ЦЭНДИЙН ДАМДИНСҮРЭН “БҮРЭН ЗОХИОЛ” (1998) номын ОРШИЛ

	 

	Монголын соёлын хөгжлийн түүхэнд гарамгай үүрэг гүйцэтгэсэн хүний нэг нь Цэндийн Дамдинсүрэн юм.   Монголын шинэ үеийн уран зохиолыг үүсгэн байгуулагчдын нэг, дорно дахины соёлыг судлагч нэрт эрдэмтэн, сайн орчуулагч, нийгэм улс төрийн зүтгэлтэн Ц.   Дамдинсүрэнгийн бичиж туурвисан бүтээлийн өв сан арвин юм.  

	Ц.   Дамдинсүрэнгийн зохиолууд нь 1944 онд “Түүвэр зохиол”, 1956 онд “Түүвэр зохиол”, 1958 онд “Избранное”, 1966 онд “Хачин хурим”, 1969 онд “Түүвэр зохиол” нэртэйгээр удаа дараа хэвлэгдэж уншигчдын хүртээл болсон билээ.   1969 онд хэвлэгдсэн “Түүвэр зохиол”-д 63 шүлэг, 24 яруу найргийн орчуулга, 25 өгүүллэг найруулал, 3 тууж, 19 тэмдэглэл нийтлэл орсон юм.   Уг түүвэр “Ц.   Дамдинсүрэнгийн амьдрал уран бүтээл” товч удиртгал, нийтлүүлсэн уран зохиолын ном зүйтэйгээрээ өмнөх түүврээс онцлог болсон байна.   

	Ц.   Дамдинсүрэнгийн мэндэлсний 90 жилийн ойд зориулсан энэхүү “Бүрэн зохиол” хэвлэлд зохиолчийн намтрын талаар урьд өмнө зөрөөтэй бичигдсэн зүйлсийн учрыг гаргаж, удмынх нь холбооны зураглалыг оруулж, уран бүтээлийнх нь өв уламжлалын онцлогийг тодруулсны дээр нийтлүүлсэн зохиолынх нь ном зүйг дэлгэрүүлэн багтаасан болно.   Мөн зохиолчийн архивын сан хөмрөгт хадгалагдаж байгаа гар бичмэл, цохимолоос шүүрдэж нилээд шүлэг зохиолыг шинээр уншигчдад толилуулж байгаагийн дотор “Шарай голын гурван хаан” жүжгийн дуулал, Д.   Нацагдоржийн “Учиртай гурван толгой” зохиолоор бичсэн дуурийн цомнол, “Лус савдаг, чөтгөр шулмастай учирсан хүмүүсийн яриа” зэргийг нэрлэж болно.   

	Бүрэн зохиолд 80-аад шүлэг, 30 өгүүллэг найруулал, 1 дуурийн цомнол, 4 тууж, 6 хууч яриа, 20-иод тэмдэглэл, нийтлэлийг оруулснаараа энэ нь 1920-иод оны сүүлчээс 1980-иад оны дунд үе хүртэл 60-аад жилийн дотор Ц.   Дамдинсүрэнгийн бүтээн тууривсан уран зохиолыг төлөөлөх боломжтой юм.   Энэхүү хэвлэл нь Ц.   Дамдинсүрэнгийн намтар, бүтээлийг уншиж судлах, цэгцтэй ойлгохыг хүссэн хэн бүхэнд тус нэмэр болно гэдэгт найдаж байна.   Бүрэн зохиолыг цаашид дугаар нэмж үргэлжлүүлэн хэвлэх боломж байгааг дашрамд өгүүлсүгэй.   

	 

	Д.   Цэдэв

	ЦЭНДИЙН ДАМДИНСҮРЭН “БҮРЭН ЗОХИОЛ” Дэд боть (1998) номын хэвлэн нийтлэлийн мэдээлэл

	 

	Удиртгал, тайлбар сэлт, ном зүй үйлдэж хэвлэлд бэлтгэсэн Д.   ЦЭДЭВ

	 

	Компьютерт эхийг бэлтгэсэн: А.   ГАНБААТАР, Ө.   БЯМБАЖАРГАЛ, Р.   ОЮУН

	Макет хийсэн Ө.   БЯМБАЖАРГАЛ

	Хавтасны дизайныг П.   ДАВАА-ОЧИР бэлтгэв.  

	 

	Интерпресс хэвлэлийн газар.  

	Хэвлэлийн газрын ерөнхий редактор М.   Баттөгс

	Зохиолчийн өвийг эзэмшигчийн хүсэлтээр өөрийнх нь зориудаар бичсэн зарим үгийг засаагүй болно.

